
Xulosa. Biz o’rgangan bug’doyning Andijon markaz hamda Vexa navlarining NaCl ning 3%li 

va 6 %li  eritmasi va MgSO4 0,25 % foizli eritmalari asosida o’tkazgan tajribalarimizdan ma’lum 

bo’ldiki, bu navlar tuzlar ta’siridagi kam miqdordagi sho’rlangan tuproqlarga chidamli hisoblanadi. 

Agar sho’rlanish miqdori yuqorilab ketsa o’simlik urug’lanining nobud bo’lishi ortib borishi mumkin.  
FOYDALANILGAN ADABIYOTLAR RO‘YXATI: 

1. J.X.Xo‘jaev “O‘simliklar fiziologiyasi” 2004.Tuproq sho‘rlanishi va uning O‘simliklarga ta’siri.Sho‘rga 

chidamlilik 208-210 b. 

2. O‘serbayeva T, Qutibaeva E. “Bug‘doyning morfologiyasi, biologiyasi ham agrotexnikasi”. N.: 

Qaraqalpog’iston 2006.-40 b. 

3. F.M. To‘xataboyeva, D.S.To‘ychiyeva, L.K.Yunusova, G‘.Sh. G‘ulomov “O‘simliklar fiziologiyasi” Toshkent 

-2022 201 b. 

4. Keldiryorova X.X “Bug’doy fiziologiyasi va biokimyosi” Samarqand-2021.  
 

UO‘K: 633.873, 632.7.04/.08 

EMAN (QUERCUS L) TURKUMIGA MANSUB DARAXTLAR 

ZARARKUNANDALARINNING TUR TARKIBI VA BIOEKOLOGIYASI 

Z.N. Nafasov, q.x.f.d., kat.i.x., O‘simliklar karantini va himoyasi ilmiy-tadqiqot instituti, 

Toshkent 

N.S. Ortiqov, tayanch doktоrant, O‘simliklar karantini va himoyasi ilmiy tadqiqot instituti, 

Toshkent 

 

Annotatsiya. Ushbu maqolada Eman (Quercus L.) turkumiga mansub daraxtlarining 

zararkunandalari turlari va bioekologik xususiyatlari, shuningdek, tarqalishi batafsil tavsiflangan. 

Kalit so‘zlar: bioekologiya, tarqalishi, sariq eman shirasi, akatsiya soxta qalqondori, nok 

shirinchasi, eman g’ovak hosil qiluvchi kuya. 

Аннотaция. В статье подробно описаны вредители и биоэкологические особенности 

деревьев дуба (Quercus L.), а также распространение. 

Ключевые слова: биоэкология, распространение, дубовая желтая тля, акaциевая 

ложнощитовка, грушевая медяница, дубовая широкоминирующая моль. 

Abstract. The article describes in detail the pests and bioecological characteristics of oak trees 

(Quercus L.), as well as their distribution. 

Key words: bioecology, distribution, yellow oak aphid, acacia false scale, pear honeysuckle, 

oak leafminer moth. 

Kirish. O‘zbekiston Respublikasi Bosh vaziri o‘rinbosari tomonidan 2024-yil 1-iyulda 

tasdiqlangan “Toshkent shahri hududida mavjud daraxt va butalarni kasallik va zararkunandalardan 

himoya qilish ishlarini tizimli tashkil etish bo‘yicha kompleks chora-tadbirlar dasturi” da belgilangan 

vazifalardan kelib chiqib, bir qator sohaga aloqador tashkilotlar hamkorligida Toshkent viloyati, 

Qibray tumani, 4 R1a avtomobil yo‘lining 0 – 5 km da parvarish qilinayotgan eman (Quercus L.) 

turkumiga mansub daraxtlarining zararkunandalarini monitoring qilish jarayonida akatsiya soxta 

qalqondori (Parthenolecanium corni Bouche), sariq eman shirasi (Tuberculatus quercus Kalt.), nok 

shirinchasi (Psylla pyri L.), eman g‘ovak hosil qiluvchi kuya (Acrocercops brongniardella) va nok 

to‘r hosil qiluvchi qandalasi (Stephanitis pyri F.) zararkunandalari bilan zararlanganligi aniqlandi. 

Akatsiya soxta qalqondori (Parthenolecanium corni Bouche.) Yosh urg‘ochilari kuchli 

shishib chiqqan, och jigarrangli, ikkita qora bo‘ylama va ulardan yon tomonga ketgan qoramtir 

chiziqlari mavjud. Katta yoshdagi urg‘ochi oval-eliptik, qavariiq chiqqan keng asosi bilan. 

Urg‘ochisining uzunligi 3-6.5 mm va 2-4 mm. Mo‘ylovlari 7 bo‘g‘imli, kamroq 8 yoki 6 bo‘g‘imli. 

8 bo‘g‘imli zotlarda mo‘ylovlarining 4 - bo‘g‘imchalar birlashgan. Orqasi qattiq, jigarrang yoki 

qoramtir rangli. Ozuqa o‘simlikka qarab kata yoshdagi urg‘ochining rangi va shakli o‘zgaradi. 

Markaziy Osiyoda erkaklari aniqlanmagan. Kavkazda, masalan, Gruziyada 1,7 mm uzunlikdagi 

erkagi uchraydi, eni 2,5 mm. Mo‘ylovi 10 bo‘g‘imli, oldingi qanotlari yaxshi rivojlangan, orqa 

chetidagi asosda cho‘ntakchalari yo‘q. Orqa qanotlari butunlay shakllanmagan. Erkaklari nimfasining 

qalqoni cho‘zinchoq-oval, orqa yarmisi bo‘rtib chiqqan, yarimtiniq. 

Akatsiya soxta qalqondori keng tarqalgan, xavfli zararkunanda. U 150 dan ortiq o‘simlik 

turlarida oziqlanadi (daraxt, buta va o‘t o‘simliklarida). Ko‘proq va kuchli ravishda oq akatsiya,eman, 

qayrag‘och, namatak, tol va chinorlarga zarar keltiradi. Zarari shundan iboratki, lichinkalari va 

urg‘ochilari ko‘proq ingichka novdalar va skelet novdalarni so‘radi. Lichinkalari ham barglarda, 

novdalarda va shoxlarda oziqlanadi, mevalarda ham ular joylashadilar. Bunda to‘qimalarning 

mexanik ravishda parchalanishi va fiziologik kuchsizlanishdan tashqari ko‘p miqdorda shira ajratib 

chiqaradi. Akatsiya soxta qalqondori G‘arbiy Yevropada, Shimoliy Afrikada, Qozog‘istonda va 

Markaziy Osiyo Respublikalarida keng tarqalgan. O‘zbekistonning vohalarida uchraydi, tog‘ va cho‘l 

zonalarida esa uchramaydi [1]. 

   
1-rasm. Akatsiya soxta qalqondori - (Parthenolecanium corni Bouche.) 

     
 

a)                                                          b) 

2- rasm. Sariq eman shirasi - (Tuberculatus quercus Kalt.). a) Sariq eman shirasining oddiy eman (quercus robur 

L.), daraxti bargidagi ko‘rinishi. b) Sariq eman shirasi yetuk zotining ko‘rinishi. 

Sariq eman shirasi - Tuberculatus quercus Kalt.. Bu zararkunanda qanotli va och sariq 

hasharot bo‘lib, daraxtning barglarini zararlaydi. Ko‘zlari to‘q qizil tusda,mo‘ylovlari oqishroq, 

mo‘ylov bo‘g‘imlari qora; shira naychalari bug‘doyrang, dumi sarg‘ish, tanasi ingichka, tuxum 

shaklida, deyarli tuksim; qorin qismidagi oldingi bo‘g‘imlarida qora bo‘rtmalari bo‘ladi. Tanasining 

uzunligi 1,2 dan 2,2 millimetrga yеtadi [4]. 

Nok shirinchasi – (Psylla pyri L.) Nok shirinchasi va uning lichinkalari kurtak, barg, novda va 

mevalar shirasini so‘radi hamda o‘zidan yopishqoq va shirin suyuqlik - shira ajratadi. Natijada 

daraxtlarning barg va novdalaridagi hayotiy jarayonlar buziladi. Zararkunanda yoppasiga urchib 

ko‘paygan davrda daraxtlar yopishqoq bo‘lib qoladi, barglari qorayib to‘kilib ketadi. Mevalari qattiq 

bo‘lib ketadi, daraxtlar zaiflashadi, kelgusi yil xosili sezilarli darajada kamayadi. Nok shirinchasi 

qizil qo‘ng‘ir rangda bo‘lib, ko‘zlari qizg‘ish. Lichinkalari sariq rangda bo‘lib, tanasida 

ko‘ndalangiga chiziqlar bor. Qishlovchi zotlarining rangi to‘q kulrang. 

   
3- rasm. Nok shirinchasi – (Psylla pyri L) 

Imagolarining kattaligi 3,7 mm. Qanotlari juda mayda, rangi sarg‘ish oq. Lichinkalari birinchi 

va ikkinchi yoshlarda sarg‘ish, uchinchi yoshda esa ko‘kish yashil rangda bo‘ladi. Zararkunanda 

butun Markaziy Osiyo buylab tarqalgan. Yetuk yoshdagi imagolari daraxtlarning kovaklarida qishlab 

qoladi. Urg‘ochilari otalangan holda qishlovga ketadi. Erta baxorda urg‘ochilari yerga yaqin 

shoxlarga tuxumlarini qo‘yadi. Oradan 5-7 kun o‘tgach tuxumdan lichinkalar chiqadi. Lichinkapari 

nok, eman daraxtining yosh novdalarini, barglarini so‘ra boshlaydi. Bir oylardan so‘ng lichinkalari 

o‘zidan qanot chiqaradi. 

Nok shirinchasi mavsum davomida 5 martagacha avlod beradi. Urg‘ochilarining pushtdorligi 

450 donagacha bo‘lib, imagolari ikki oygacha yashay oladi. Lichinkalari oziqlanish davomida 

o‘zlaridan eksprement ajratib turadi. Buning natijasida ko‘pchilik xududlarda barglarda kasalliklar 

paydo bo‘ladi [3]. 

Eman g‘ovak hosil qiluvchi kuya – (Acrocercops brongniardella) Uzoq vaqtdan beri 

Rossiyaning Yevropa qismidagi eman o‘rmonlarida, Ukraina, G‘arbiy Yevropa mamlakatlarida 

filofag sifatida ommaviy ravishda keng tarqalgan. So‘nggi yigirma yil ichida bir qator mintaqalarda 

uning zarari ko‘payganligi haqida dalillar keltirilgan. Eman g‘ovak hosil qiluvchi kuya yiliga 2 marta 

avlod beradi. Birinchi avlod g‘ovak hosil qiluvchilar barg kurtaklari ochilgandan keyin paydo bo‘ladi, 

qurtlar may oyining oxirigacha ikkinchi avlod g‘ovak hosil qiluvchilari birinchi avlod kapalaklarining 

iyun oyining uchinchi o‘n kunligidan sentyabrgacha uchray boshlaydi. Urg‘ochi kapalaklari 

quriyatgan daraxtning po‘stloq ostiga tuxum qo‘yadi. Tuxumdan chiqqan qurtlar (7 – 10 kun o‘tgach) 

ommaviy ravishda may oyining  uchinchi o‘n kunligida barglarni g‘ovaklashni boshlaydi. 

Qurtlar 30-35 kun ichida rivojlanadi. G‘umbaklik. iyun oyining uchinchi o‘n kunligida iyulning 

birinchi o‘n kunligida boshlanadi va sentyabr oxirigacha davom etadi. 

   
4- rasm. Eman g‘ovak hosil qiluvchi kuya – (Acrocercops brongniardella) 

Nok to‘r hosil qiluvchi qandalasi (Stephanitis pyri F) O‘rta Osiyoda, jumladan O‘zbekistonda 

va qo‘shni davlatlarda keng tarqalgan hasharot bo‘lib, birinchi galda nok daraxtlariga katta zarar 

yetkazishi mumkin. Nok qandalasi shakli jixatidan to‘qilgan doira to‘rlarni eslatadi,u harakatchan va 

yaxshi uchadi. Iyul-avgust oylarida zararlangan barglar ust tomoni och yashil-oq bo‘lib tovlanadi, bu 

- ost tarafidan qandala yetkazgan zarar oqibatidir. Qandalaning uzunligi 3,5 mm keladi, rangi qora-

qo‘ng‘ir, oldingi qanotlari keng,oynadek tiniq, noto‘gri shakldagi qoramtir dog‘lari va tomir to‘rlari 

bor, shu sababli qanotlari to‘rsimon ko‘rinishga ega, orqadagi juft qanotlari qambarsimon. 

Urg‘ochisining qorin uchi yumaloqlangan, erkaklarida esa yumaloqlangan kichkina qirra va 

buklanadigan qarmoqlari bor. Qandalaning boshida to‘rtta tikansimon o‘simtasi bor. Tuxumi qora, 

cho‘ziq, orqadagi uchi biroz egilgan. Qandala lichinkasining bosh, ko‘krak va qornida tikanli 

o‘simtalar mavjud. U 5 yoshni o‘tab silliqlashadi, ko‘kragining old tomonida yirik kurakchasimon 

o‘siklarning kurtaklari paydo bo‘ladi. 

Nok qandalasi yetuk zot shaklida xazon orasi va po‘stloqlar ostida qishlab chiqadi. Apreldan 

boshlab nok, olma, eman daraxti barglariga botirib tuxum qo‘yadi, undan 20-25 kunda lichinka ochib 

chiqadi va 20-25 kundan keyin voyaga yetadi. Shunday qilib, to‘liqsiz rivojlanadigan bu qandala 

keyingi 2-bo‘g‘inni boshlab beradi. Bu bo‘g‘inning zichligi yuqoriroq bo‘lib, iyul-avgust oylarida 

daraxtlarni qiynab qo‘yadi. Barglar rangsizlashib to‘kila boshlaydi. Daraxtlar qiynalib, hosil 

kurtaklari keskin kamayadi. Hasharot esa, novda silkitilganida yerga to‘kiladi va ucha boshlaydi. 

Zararlangan daraxt barglari och yashil tusga kiradi, bargning orqa tarafi qandala ekskrementlari 

bilan ifloslanadi, barglarda fotosintez jarayoni susayadi, daraxtlar qiynaladi, barglar to‘kiladi, nok 

daraxtlarining hosildorlik va uning sifati keskin pasayib, eman daraxtlarining manzaralilik hususiyati 

kamayib ketadi [3]. 

   
5 – rasm. Nok to‘r hosil qiluvchi qandalasi (Stephanitis pyri F.) 

1-jadval  

Eman (Quercus L) turkumiga kiruvchi daraxtlarning zararkunandalarini uchrash darajasi 

№ Nomi  Lotincha nomi Uchrashi darajasi 

1. Sariq eman shirasi  Tuberculatus quercus Kalt. + + 

2. Akatsiya soxta qalqondori  Parthenolecanium corni Bouche + ++ 

3. Nok shirinchasi  Psylla pyri L + + + 

4. Eman g‘ovak hosil qiluvchi kuya Acrocercops brongniardella + + 

5 Nok to‘r hosil qiluvchi qandalasi  Stephanitis pyri F + + + 

Shartli belgilar: + kam; ++ o‘rtacha; +++ ko‘p. 

Xulosa. Toshkent viloyati hududida parvarishlanayotgan Eman (Quercus L.) turkumiga 

kiruvchi daraxtlarning zararkunandalari: Sariq eman shirasi, akatsiya soxta qalqondori, nok 

shirinchasi, eman g‘ovak hosil qiluvchi kuya, nok qandalasi zararkunandalari tur tarkibi va 

bioekologiyasi o‘rganildi. Eman (Quercus L.) turkumiga kiruvchi daraxtlarning asosiy 

zararkunandalari uchrash darajasi aniqlandi. 

